
Հաշվեքննության հիմքը
	ՀՀ հաշվեքննիչ պալատի 2021 թվականի հունվարի 29-ի թիվ 15-Ա որոշում։


	Հաշվեքննության օբյեկտը
	ՀՀ պետական եկամուտների կոմիտե։


	Հաշվեքննության առարկան
	Նոր կորոնավիրուսային համավարակով (COVID-19) պայմանավորված բյուջետային ծախսերի իրականացում:


	Հաշվեքննության առարկայի չափանիշները
	«ՀՀ 2022 թվականի պետական բյուջեի մասին» ՀՀ օրենք, ՀՀ բյուջետային համակարգի մասին ՀՀ օրենք, «Գանձապետական համակարգի մասին» ՀՀ օրենք, «Հանրային ծառայության մասին» ՀՀ օրենք, «Հանրային հատվածի կազմակերպությունների հաշվապահական հաշվառման մասին» ՀՀ օրենք, ՀՀ կառավարության 2020 թվականի մարտի 26-ի թիվ N 359-Լ որոշում, ՀՀ կառավարության 2020 թվականի մարտի 31-ի թիվ N 417-Լ որոշում, ՀՀ կառավարության 2020 թվականի ապրիլի 9-ի թիվ N 500-Լ որոշում, ՀՀ կառավարության 2020 թվականի ապրիլի 17-ի թիվ N 577-Լ որոշում, ՀՀ կառավարության 2020 թվականի մայիսի 12-ի թիվ N 726-Լ որոշում, ՀՀ կառավարության 2020 թվականի մայիսի 14-ի թիվ N 730-Լ որոշում, ՀՀ կառավարության 2020 թվականի հունիսի 15-ի թիվ N 963-Լ որոշում, ՀՀ կառավարության 2020 թվականի օգոստոսի 13-ի թիվ N 1358-Լ որոշում և այլ իրավական ակտեր։


	Հաշվեքննությունն ընդգրկող ժամանակաշրջանը
	2020 թվականի հունվարի 1-ից մինչև 2020 թվականի դեկտեմբերի 31-ը:


	Հաշվեքննության կատարման ժամկետը
	2021 թվականի մայիսի 17-ից մինչև 2022 թվականի դեկտեմբերի 30-ը: Հաշվեքննության իրականացման ժամկետի հետ կապված կատարվել են երկարաձգումներ՝ պայմանավորված կորոնավիրուսային համավարակով (աշխատանքների զգալի մասը թե հաշվեքննիչ պալատի, թե ՊԵԿ կողմից իրականացվել է հեռավար)։


	Հաշվեքննության մեթոդաբանությունը
	Հաշվեքննությունն իրականացվել է «Հաշվեքննիչ պալատի մասին» ՀՀ օրենքի, Հաշվեքննիչ պալատի ֆինանսական և համապատասխանության հաշվեքննության մեթոդաբանությունների համաձայն։ Իրականացվել է ֆինանսական և համապատասխանության հաշվեքննություն, որի ընթացքում կիրառվել են հարցում, վերլուծական ընթացակարգ և վերահաշվարկ ընթացակարգերը:


	Հաշվեքննությունն իրականացրած կառուցվածքային ստորաբաժանում
	Հաշվեքննությունն իրականացվել է ՀՀ հաշվեքննիչ պալատի ութերորդ վարչության կողմից, որի աշխատանքները համակարգել է ՀՀ հաշվեքննիչ պալատի անդամ Արմեն Գևորգյանը։

ՀՀ պետական եկամուտների կոմիտեում (այսուհետ՝ ՊԵԿ) հաշվեքննությունն իրականացվել է ՀՀ Հաշվեքննիչ պալատի 2021թ. հունվարի 29-ի թիվ 15-Ա որոշման հիմքով: Հաշվեքննության առաջադրանքով նախատեսվել է իրականացնել ՀՀ պետական եկամուտների կոմիտեում նոր կորոնավիրուսային համավարակով (covid‑19) պայմանավորված բյուջետային ծախսերի հաշվեքննություն։ 2020 թվականի տարեկան ճշտված պլանով նախատեսվել է իրականացնել կորոնավիրուսի տնտեսական հետևանքների չեզոքացման թվով 5 միջոցառում (5-րդ, 10-րդ, 18-րդ, 21-րդ և 23-րդ)։
Վերը նշված միջոցառումների իրականացման համար տարեկան ճշտված պլանը կազմել է 10,544,000 հազ.դրամ, ֆինանսավորումը՝ 9,676,791.57 հազ.դրամ, իսկ դրամարկղային և փաստացի ծախսերը՝ 9,589,021.65 հազ.դրամ։
Թվով երկու միջոցառումների հաշվեքննության իրականացման և մանրամասն ուսումնասիրության նպատակով ՊԵԿ-ից պահանջվել է հարկային հաշիվների և հաշվարկային փաստաթղթերի վերաբերյալ տեղեկատվություն՝ հետևյալ հիմնավորմամբ.
10-րդ միջոցառման շրջանակներում.
· ՀՀ կառավարության 2020 թվականի ապրիլի 9-ի թիվ N 500-Լ և ապրիլի 17-ի թիվ N 577-Լ որոշումների համաձայն՝ աջակցությունը տրամադրվում է միանվագ՝ շահառու հանդիսացող անձանց (միկրոձեռնարկատիրության սուբյեկտ) կողմից 2020 թվականի առաջին եռամսյակի իրացման շրջանառության 10 տոկոսի չափով։
· Աջակցություն չէին կարող ստանալ այն տնտեսվարողները, որոնց 2020 թվականի 1-ին եռամսյակի ընթացքում իրացման շրջանառությունը գերազանցել է 6 մլն դրամը։
· Շահառու հանդիսացող անձանց կողմից 2020 թվականի առաջին եռամսյակի ընթացքում մատակարարված ապրանքների, մատուցված ծառայությունների և կատարված աշխատանքների իրացման շրջանառություն է համարվում ՊԵԿ հաշվարկային փաստաթղթերի դուրսգրման էլեկտրոնային համակարգում շահառու հանդիսացող անձի կողմից դուրս գրված հաշվարկային փաստաթղթերում արտացոլված հասույթների և ՊԵԿ տեղեկատվական շտեմարանում առկա նոր սերնդի հսկիչ-դրամարկղային մեքենաների ֆիսկալային հասույթների հանրագումարը։

23-րդ միջոցառման շրջանակներում.
· ՀՀ կառավարության 2020 թվականի օգոստոսի 13-ի թիվ N 1358-Լ որոշման համաձայն աջակցության չափը հավասար է տնտեսվարող սուբյեկտի բոլոր աշխատողների համար աջակցության տրամադրման ամսվա հաշվարկված եկամուտների հանրագումարի, ֆիքսված գործակցի և աջակցության գործակցի արտադրյալին։
· Աջակցության գործակիցը որոշվում է 2020 թվականի առաջին եռամսյակի ընթացքում սահմանված գործունեության տեսակներից տվյալ շահառուի իրացման շրջանառության և նույն եռամսյակի ընթացքում շահառու հանդիսացող տնտեսավարողի՝ բոլոր գործունեության տեսակներից իրացման շրջանառության հարաբերակցությամբ։
· Նշված ոլորտների դասակարգիչները չհայտարարագրած, սակայն 2020 թվականի 1-ին եռամսյակի ընթացքում փաստացի նշված ոլորտներում գործունեություն իրականացրած տնտեսվարող սուբյեկտները կարող են ընդգրկվել միջոցառման շահառուների ցանկում՝ հարկային մարմնի տեղեկատվական բազայում արտացոլված տվյալների (հաշվարկային փաստաթղթերի և աշխատողների) ուսումնասիրության արդյունքում։
· Միջոցառումն ունեցել է շարունակական բնույթ և շահառուներն աջակցությունները ստացել են ամսական պարբերականությամբ։ Հաշվի առնելով նաև այն, որ աջակցության չափը սահմանված էր որոշել՝ ելնելով հարկատուների կողմից ներկայացված հարկային հաշվետվություններով ներկայացված իրացման շրջանառության ծավալներից, առկա է ռիսկ, որ հարկատուները կարող են ներկայացնել իրական շրջանառությունից ավելին՝ ավելի մեծ չափով աջակցություն ստանալու նպատակով։

Ելնելով ՀՀ կառավարության վերը նշված որոշումներով սահմանված պահանջներից և հաշվի առնելով այն հանգամանքը, որ առկա է ռիսկ հարկային հաշիվների և հաշվարկային փաստաթղթերի ու ներկայացված հաշվարկների միջև, 05.10.2021թ.-ի ՀՊԵ-ՎԱ-194 գրությամբ պահանջվել է հարկային հաշիվների և հաշվարկային փաստաթղթերի վերաբերյալ տեղեկատվություն։
Դրան ի պատասխան 12.10.2021թ.-ի ՊԵԿ թիվ 01/71-6/64494-2021 գրությամբ ստացվել է պատասխան, որ հայցվող տեղեկատվությունը համարվում է գաղտնիք և պարզ չէ պահանջվող տեղեկատվության վերաբերելիությունը հաշվեքննության առարկային։
Հաշվեքննիչ պալատի կողմից 26.10.2021թ.-ի ՀՊԵ-543 գրությամբ վերահաստատվել է, որ հաշվեքննությունն ընդգրկում է ֆինանսական և համապատասխանության տեսակները, որոնք իրականացվում են «Հաշվեքննիչ պալատի մասին» ՀՀ օրենքի 33-րդ հոդվածի 1-ին մասի 1-ին և 2-րդ կետերի համաձայն և նշվել, որ պետական բյուջեի միջոցների օգտագործման վերաբերյալ հաշվետվությունների արժանահավատության և իրավական ակտերին համապատասխանության հաշվեքննության շրջանակներում հայցվող տեղեկությունները վերաբերելի են հաշվեքննության առարկային։
Դրան ի պատասխան 10.11.2021թ.-ի թիվ 01/71-6/71723-2021 գրությամբ ՊԵԿ‑ը տեղեկացրել է, որ խնդրարկվող հարկային գաղտնիք հանդիսացող տեղեկատվությունը կարող է տրամադրվել ՀՀ կառավարության 03.10.2002թ. թիվ 1584-Ն որոշման պահանջներին համապատասխան դիմում ներկայացնելու դեպքում։
Այնուհետ, 01.12.2021թ.-ի ՀՊԵ-634 գրությամբ Հաշվեքննիչ պալատի կողմից ներկայացվել է դիմում՝ վերը նշված որոշմամբ սահմանված պահանջներին համապատասխան։
20.12.2021թ.-ի թիվ 01/71-6/81781-2021 գրությամբ ՊԵԿ-ը տեղեկացրել է, որ տեղեկությունները հնարավոր կլինի տրամադրել պատրաստ լինելուն պես։
Այնուհետ, 01.03.2022թ.-ի թիվ 01/6-1/13431-2022 ՊԵԿ գրությամբ ստացվել է ևս մեկ պատասխան, որտեղ նշված է, որ «Եթե անգամ հնարավոր լինի տեխնիկապես արտածել օրական 100 կազմակերպության վերաբերյալ տվյալներ և տվյալ աշխատանքին կցել 2 աշխատակից, ապա կպահանջվի միջինում 2580 օր ժամանակ, ինչը մեր տեսանկյունից արդյունավետ չէ»։

Այնուհանդերձ, հաշվեքննության իրականացման ընթացքում ընտրանքային կարգով ուսումնասիրվել և համադրվել են ՊԵԿ «Հարկատու-3» տվյալների շտեմարանից արտահանված տվյալներ՝ ըստ առանձին հարկատուների (PDF տարբերակ).
· եկամտային հարկի և սոցիալական վճարի ամսական հաշվետվություններ,
· վարձու աշխատողի և պայմանագրային եկամուտ ստացող ֆիզիկական անձի անհատական տվյալների գրանցման հայտեր,
· շրջանառության հարկի հաշվարկներ,
· ավելացված արժեքի հարկի և ակցիզային հարկի միասնական հաշվարկներ,
· անհատ ձեռնարկատեր չհանդիսացող ֆիզիկական անձի միկրոձեռնարկատիրության սուբյեկտ համարվելու վերաբերյալ հայտարարություններ,
· ստացված և դուրս գրված հարկային հաշիվներ,
· հաշվարկային փաստաթղթեր,
· կորոնավիրուսի տնտեսական հետևանքների չեզոքացման միջոցառումների շրջանակներում դրամաշնորհ ստանալու համար դիմումներ։
Արտահանվել են նաև տնտեսվարողների վերաբերյալ ընդհանրական տվյալներ 03.05.2021թ. դրությամբ (հարկ վճարողի անվանում, ՀՎՀՀ, գրանցման ամսաթիվ և այլն), ՀԴՄ-ների ցանկեր, իրավաբանական անձի պետական գրանցման վկայականներ, ՊԵԿ կողմից իրականացված ստուգման ակտեր։
Հաշվեքննության ընթացքում էական անհամապատասխանություններ և խեղաթյուրումներ չեն հայտնաբերվել։

Մենք հաշվեքննության ենք ենթարկել կորոնավիրուսի տնտեսական հետևանքների չեզոքացման ծրագրերի մասով ՊԵԿ կողմից ներկայացված ֆինանսական հաշվետվությունը (այսուհետ՝ ֆինանսական հաշվետվություն) և ՊԵԿ կողմից վերոնշյալ ծրագրերի կատարման համապատասխանությունը ՀՀ կառավարության որոշումներին և այլ իրավական ակտերին։
Ղեկավարության պատասխանատվությունը ֆինանսական հաշվետվությունների համար
ՊԵԿ ղեկավարությունը պատասխանատվություն է կրում ֆինանսական հաշվետվությունների պատրաստման և ճշմարիտ ներկայացման համար՝ Բյուջետային ու հանրային հատվածի հաշվապահական հաշվառման դասակարգումների և դրանց կիրառման ցուցումների համաձայն:
ՊԵԿ ղեկավարությունը պատասխանատվություն է կրում ծրագրերի կատարումն իրականացնել ՀՀ կառավարության որոշումներին և այլ իրավական ակտերին, ինչպես նաև քաղաքացիաիրավական հարաբերությունների շրջանակներում կնքված այլ գործարքներով սահմանված չափանիշներին և պահանջներին համապատասխան:
Ղեկավարությունը պատասխանատու է նաև այնպիսի ներքին հսկողության համակարգի համար, որը, ղեկավարության կարծիքով, թույլ կտա պատրաստել սխալների կամ խարդախության արդյունքում առաջացող էական խեղաթյուրումներից զերծ ֆինանսական հաշվետվություններ։

Հաշվեքննողի պատասխանատվությունը
Մեր պատասխանատվությունն է անցկացված հաշվեքննության արդյունքում արտահայտել կարծիք ֆինանսական հաշվետվությունների վերաբերյալ: Մենք հաշվեքննությունն անցկացրեցինք Հաշվեքննիչ պալատի մասին ՀՀ օրենքի, Հաշվեքննության Բարձրագույն Մարմնի Միջազգային Ստանդարտներին համապատասխան մշակված Հանրային հատվածի արտաքին ֆինանսական աուդիտի մեթոդաբանության և Հանրային հատվածի արտաքին համապատասխանության աուդիտի մեթոդաբանության համաձայն: Այդ մեթոդաբանություններով պահանջվում է, որ մենք հետևենք վարքագծի սկզբունքների պահանջներին և հաշվեքննությունը պլանավորենք և իրականացնենք այնպես, որպեսզի ձեռք բերենք ողջամիտ երաշխիք, որ ֆինանսական հաշվետվությունները զերծ են էական խեղաթյուրումներից և ծրագրերի կատարումը զերծ է էական անհամապատասխանություններից:
Հաշվեքննության աշխատանքները ներառում են ֆինանսական հաշվետվությունում արտացոլված տեղեկատվության և ծրագրերի իրականացման վերաբերյալ հաշվեքննության ապացույցի ձեռքբերում: Հաշվեքննության ընթացակարգերի ընտրությունը կախված է հաշվեքննողի դատողությունից, ներառյալ՝ խարդախության կամ սխալի կամ անհամապատասխանության հետևանքով ֆինանսական հաշվետվությունների էական խեղաթյուրման և ՊԵԿ կողմից ծրագրերի կատարման էական անհամապատասխանության ռիսկերի գնահատումը:
Ռիսկերի նման գնահատում իրականացնելիս հաշվեքննողը դիտարկում է ներքին հսկողության համակարգը՝ կապված ֆինանսական հաշվետվության պատրաստման, ճշմարիտ ներկայացման և ծրագրերի իրականացման հետ՝ կազմելու տվյալ հանգամանքներին համապատասխան հաշվեքննության ընթացակարգեր, սակայն ոչ ներքին հսկողության համակարգի արդյունավետության վերաբերյալ կարծիք արտահայտելու նպատակով:
Գտնում ենք, որ ձեռք ենք բերել բավարար համապատասխան հաշվեքննության ապացույցներ ֆինանսական և համապատասխանության հաշվեքննության մեր կարծիքը հիմնավորելու համար:

Կարծիք
Մեր կարծիքով, ֆինանսական հաշվետվությունները բոլոր էական առումներով ճշմարիտ են ներկայացնում կորոնավիրուսի տնտեսական հետևանքների չեզոքացման ծրագրերի կատարողականը՝ համաձայն բյուջետային ու հանրային հատվածի հաշվապահական հաշվառման դասակարգումների և դրանց կիրառման ցուցումների:
Մեր կարծիքով, կորոնավիրուսի տնտեսական հետևանքների չեզոքացման միջոցառումների կատարումը բոլոր էական առումներով համապատասխանում է ՀՀ կառավարության որոշումներին և այլ իրավական ակտերին։

ՀՀ հաշվեքննիչ պալատի անդամ՝
Ա.ԳԵՎՈՐԳՅԱՆ
	
	22.12.2022թ.

Հաշվեքննության իրականացման ընթացքում ուսումնասիրվել և համադրվել են ՊԵԿ «Հարկատու-3» տվյալների շտեմարանից արտահանված տվյալներ՝ ըստ առանձին հարկատուների (ցանկը ներկայացված է սույն եզրակացության «Ամփոփագիր» գլխում)։ Արտահանվել են նաև տնտեսվարողների վերաբերյալ ընդհանրական տվյալներ 03.05.2021թ. դրությամբ, ՀԴՄ-ների ցանկեր, իրավաբանական անձի պետական գրանցման վկայականներ, ՊԵԿ կողմից իրականացված ստուգման ակտեր։
Թվով երկու միջոցառումների (10-րդ և 23-րդ) հաշվեքննության իրականացման նպատակով ՊԵԿ-ից 05.10.2021թ.-ի ՀՊԵ-ՎԱ-194 գրությամբ պահանջվել է հարկային հաշիվների և հաշվարկային փաստաթղթերի վերաբերյալ տեղեկատվություն (հիմնավորումը ներկայացված է սույն եզրակացության «Ամփոփագիր» գլխում)։ Պահանջված տեղեկությունները ՊԵԿ կողմից չեն տրամադրվել (ուղարկված և ստացված գրությունների վերաբերյալ ներկայացված է սույն եզրակացության «Ամփոփագիր» գլխում)։
Հաշվեքննության ընթացքում էական անհամապատասխանություններ և խեղաթյուրումներ չեն հայտնաբերվել։



[bookmark: _Toc122970148]ՀԱՇՎԵՔՆՆՈՒԹՅԱՆ ՕԲՅԵԿՏԻ ՖԻՆԱՆՍԱԿԱՆ ՑՈՒՑԱՆԻՇՆԵՐ
հազ.դրամ
	
	Ծրագիր
	Տարեկան ճշտված պլան
	Ֆինանսա-վորում
	Փաստ
	Փաստացի ծախս
	Կատարո-ղական (%)

	հ/հ
	ԸՆԴԱՄԵՆԸ
	10,544,000.00
	9,676,791.57
	9,589,021.65
	9,589,021.65
	90.94%

	1
	Կորոնավիրուսի տնտեսական հետևանքների չեզոքացման 5-րդ միջոցառման շրջանակներում աջակցության տրամադրում
	2,200,000.00
	2,199,791.57
	2,165,533.60
	2,165,533.60
	98.43

	2
	Կորոնավիրուսի տնտեսական հետևանքների չեզոքացման 18-րդ միջոցառման շրջանակներում աջակցության տրամադրում
	2,114,000.00
	2,114,000.00
	2,113,996.66
	2,113,996.66
	100.00

	3
	Կորոնավիրուսի (COVID‑19) տնտեսական հետևանքների չեզոքացման 21-րդ միջոցառման շրջանակներում իրականացվող աջակցության տրամադրում
	2,630,000.00
	2,630,000.00
	2,614,916.90
	2,614,916.90
	99.43

	4
	Կորոնավիրուսի տնտեսական հետևանքների չեզոքացման 10-րդ միջոցառման շրջանակներում աջակցության տրամադրում
	300,000.00
	300,000.00
	294,684.23
	294,684.23
	98.23

	5
	Կորոնավիրուսի (COVID‑19) տնտեսական հետևանքների չեզոքացման 23-րդ միջոցառման շրջանակներում իրականացվող աջակցության տրամադրում
	3,300,000.00
	2,433,000.00
	2,399,890.26
	2,399,890.26
	72.72

Հաշվեքննության ընթացքում էական անհամապատասխանություններ և խեղաթյուրումներ չեն հայտնաբերվել։

[bookmark: _Toc122970150]ՀԱՇՎԵՔՆՆՈՒԹՅԱՄԲ ԱՐՁԱՆԱԳՐՎԱԾ ԱՅԼ ՓԱՍՏԵՐ

ՊԵԿ կողմից 2020 թվականի ընթացքում կորոնավիրուսի տնտեսական հետևանքների չեզոքացման նպատակով իրականացվել է թվով 5 միջոցառում, որոնց որոշման նախագծերի մշակումը և հաստատման ներկայացումը՝ բացառությամբ 10‑րդ միջոցառման, իրականացվել է ՀՀ Էկոնոմիկայի նախարարության կողմից։

1. [bookmark: _Toc119055968][bookmark: _Toc122970151]5-ՐԴ ՄԻՋՈՑԱՌՄԱՆ ՎԵՐԱԲԵՐՅԱԼ

Կորոնավիրուսի տնտեսական հետևանքների չեզոքացման 5-րդ միջոցառումն (այսուհետ՝ 5-րդ միջոցառում) իրականացվել է ՀՀ կառավարության 2020 թվականի մարտի 26-ի թիվ N 359-Լ որոշման համաձայն, իսկ միջոցառման շրջանակում տրամադրվող օժանդակության գործիքների կիրառման կարգը սահմանվել է ՀՀ կառավարության 2020 թվականի մարտի 31-ի թիվ N 417-Լ որոշմամբ։
Վերոնշյալ որոշումների համաձայն՝ 5-րդ միջոցառման շահառու են հանդիսանում այն տնտեսվարողները, որոնք 01.01.2020 թվականից մինչև 01.04.2020 թվականն ընկած ժամանակահատվածում անընդհատ ունեցել են 2-ից մինչև 50 վարձու աշխատակից և նշված տնտեսվարողների կողմից հաշվարկված եկամուտների փաստացի ֆոնդը չի նվազել նշված ժամանակահատվածում։
Որպես սահմանափակում, բացառություն են կազմում բանկերը, վարկային կազմակերպությունները, գրավատները, ապահովագրական ընկերությունները, արտարժույթի փոխանակման կետերը, արժեթղթերի առք ու վաճառքով զբաղվող կազմակերպությունները, ներդրումային կազմակերպությունները, ներդրումային ֆոնդերը, վիճակախաղերի և շահումով խաղերի կազմակերպիչները, ներդրումային ֆոնդերի կառավարիչները, վճարահաշվարկային կազմակերպությունները, ապահովագրական բրոքերները, վարկային և ապահովագրական բյուրոները, պետական մասնակցությամբ բաժնետիրական ընկերությունները, պետական ոչ առևտրային կազմակերպությունները, համայնքային ոչ առևտրային կազմակերպությունները, պետական կառավարչական հիմնարկները, համայնքային կառավարչական հիմնարկները, հասարակական կազմակերպությունները, հիմնադրամները, հասարակական միավորումները, ոչ առևտրային կոոպերատիվները, կուսակցությունները։ Ինչպես նաև հաշվի չեն առնվում 2020 թվականի մարտի 26-ից 2020 թվականի մարտի 31-ն ընկած ժամանակահատվածում աշխատանքի ընդունված աշխատակիցների թվաքանակը և նրանց հաշվարկված եկամուտների մեծությունը։
ՀՀ կառավարության 2020 թվականի մարտի 31-ի թիվ 417-Լ որոշման հավելվածի 4-րդ կետի 1-ին պարբերության համաձայն տնտեսվարողների կողմից օրենքով սահմանված կարգով 2020 թվականի մարտ ամսվա համար եկամտային հարկի և սոցիալական վճարի ամսական հաշվարկ ներկայացնելու օրվան հաջորդող 1 աշխատանքային օրվա ընթացքում տնտեսվարողը ՊԵԿ հաշվետվությունների ներկայացման էլեկտրոնային համակարգից իր անձնական էջին ստանում է ծանուցում՝ միջոցառման շահառու հանդիսանալու վերաբերյալ։
ՀՀ կառավարության 2020 թվականի ապրիլի 9-ի թիվ 501-Լ որոշմամբ կատարվել է փոփոխություն ՀՀ կառավարության 2020 թվականի մարտի 26-ի թիվ 359-Լ որոշման մեջ, իսկ ՀՀ կառավարության 2020 թվականի ապրիլի 9-ի թիվ 502‑Լ որոշումամբ կատարվել է փոփոխություն ՀՀ կառավարության 2020 թվականի մարտի 31-ի թիվ 417-Լ որոշման մեջ։
ՀՀ կառավարության 2020 թվականի մարտի 26-ի թիվ 359-Լ և մարտի 31-ի թիվ 417-Լ մայր որոշումներում սահմանափակումների մեջ ներառված չէին հետևյալ գործունեության ոլորտները.
1. ներդրումային ֆոնդերի կառավարիչներ,
2. վճարահաշվարկային կազմակերպություններ,
3. ապահովագրական բրոքերներ,
4. վարկային և ապահովագրական բյուրոներ,
5. պետական մասնակցությամբ բաժնետիրական ընկերություններ,
6. պետական ոչ առևտրային կազմակերպություններ,
7. համայնքային ոչ առևտրային կազմակերպություններ,
8. պետական կառավարչական հիմնարկներ,
9. համայնքային կառավարչական հիմնարկներ,
10. հասարակական կազմակերպություններ,
11. հիմնադրամներ,
12. հասարակական միավորումներ,
13. ոչ առևտրային կոոպերատիվներ,
14. կուսակցություններ։
[bookmark: _Hlk95317479][bookmark: _Toc119055969]5-րդ միջոցառումը տարեկան ճշտված պլանով նախատեսվել է 2,200,000 հազ.դրամ, ֆինանսավորումը՝ 2,199,791.6 հազ.դրամ։ Դրամարկղային ծախսը և փաստացի ծախսը կազմել են 2,165,533.6 հազ.դրամ։ Միջոցառման կատարողականը կազմել է 98.43%։
Հաշվեքննությամբ պարզվեց, որ 5-րդ միջոցառման շահառու համարվելու վերաբերյալ ծանուցում են ստացել 14,885 տնտեսվարող սուբյեկտ։ Դրանցից թվով 13,954-ը, ՀՀ կառավարության 2020 թվականի մարտի 31-ի 417-Լ որոշման հավելվածի 5-րդ կետի համաձայն ներկայացրել են դիմում, որոնցից թվով 13,928 տնտեսվարող ստացել է 2,172,291,020 ՀՀ դրամի աջակցություն։
ՊԵԿ կողմից տրամադրված տեղեկության (տրամադրված աջակցությունների ընդամենը գումարի) և միջոցառման շրջանակներում կատարված դրամարկղային ծախսի միջև առկա է 6,757,420 դրամի տարբերություն, ինչը պայմանավորված է այն հանգամանքով, որ միջոցառման շրջանակներում եղել են փոխանցումներ, որոնք հետ են վերադարձվել։ Տարեվերջին մնացորդային գումարները փոխանցվել են ՀՀ պետական բյուջե:
Ընդհանուր առմամբ 5-րդ միջոցառման շրջանակներում դիմում է ներկայացրել թվով 14,147 տնտեսվարող։ Նրանցից 193-ը չեն ծանուցվել, քանի որ չեն բավարարել շահառու հանդիսանալու համար սահմանված պայմաններին։
Թվով 957 տնտեսվարողներ, ՊԵԿ կողմից ստացել են ծանուցում շահառու համարվելու վերաբերյալ, սակայն աջակցություն չեն ստացել, որոնցից 26-ը, դիմումներում սխալ են նշել հաշվեհամարները, որի արդյունքում առևտրային բանկերի կողմից աջակցության գումարները հետ են վերադարձվել գանձապետական համապատասխան հաշվին։ Մնացած 931 շահառուները աջակցություն ստանալու համար համապատասխան դիմումներ չեն ներկայացրել։

[bookmark: _Toc122970152]10-ՐԴ ՄԻՋՈՑԱՌՄԱՆ ՎԵՐԱԲԵՐՅԱԼ

Կորոնավիրուսի տնտեսական հետևանքների չեզոքացման 10-րդ միջոցառումն (այսուհետ՝ 10-րդ միջոցառում) իրականացվել է ՀՀ կառավարության 2020 թվականի ապրիլի 9-ի թիվ N 500-Լ որոշման համաձայն, իսկ միջոցառման շրջանակում տրամադրվող օժանդակության գործիքների կիրառման կարգը սահմանվել է ՀՀ կառավարության 2020 թվականի ապրիլի 17-ի թիվ N 577-Լ որոշմամբ։
Միջոցառման նպատակն էր միանվագ դրամաշնորհի տրամադրման միջոցով օժանդակել կորոնավիրուսի տարածման հետևանքով ՀՀ միկրոձեռնարկատիրության սուբյեկտ հանդիսացող առանձին տնտեսվարողներին:
Աջակցությունը տրամադրվել է միանվագ՝ շահառու հանդիսացող անձանց կողմից 2020 թվականի առաջին եռամսյակի ընթացքում մատակարարված ապրանքների, մատուցված ծառայությունների և կատարված աշխատանքների իրացման շրջանառության 10 տոկոսի չափով, բայց ոչ ավելի, քան նվազագույն աշխատավարձի կրկնապատիկի չափով՝ բացառությամբ ՀՀ կառավարության 2020 թվականի ապրիլի 17-ի թիվ N 577-Լ որոշման հավելվածի 4-րդ կետում նշված դեպքերի։ Մանսավորապես.
1) որոնց 2020 թվականի առաջին եռամսյակի ընթացքում մատակարարված ապրանքների, մատուցված ծառայությունների և կատարված աշխատանքների իրացման շրջանառությունը (այսուհետ՝ իրացման շրջանառություն) գերազանցել է 6 մլն դրամը։
2) որոնք 2020 թվականի ապրիլի 1-ի դրությամբ ՊԵԿ տեղեկատվական շտեմարանի տվյալների համաձայն՝ 2020 թվականի հունվար, փետրվար և մարտ ամիսներին ունեցել են 2 և ավելի աշխատակից (այդ թվում` հաշվի առնելով նաև քաղաքացիաիրավական պայմանագրերով աշխատողների թվաքանակը)։
3) ովքեր բավարարում են ՀՀ կառավարության 2020 թվականի մարտի 30-ի N 412-Լ որոշմամբ սահմանված շահառու համարվելու պայմաններին։

Շահառու հանդիսացող անձանց կողմից 2020 թվականի առաջին եռամսյակի ընթացքում մատակարարված ապրանքների, մատուցված ծառայությունների և կատարված աշխատանքների իրացման շրջանառություն է համարվում ՊԵԿ հաշվարկային փաստաթղթերի դուրսգրման էլեկտրոնային համակարգում շահառու հանդիսացող անձի կողմից դուրս գրված հաշվարկային փաստաթղթերում արտացոլված հասույթների և ՊԵԿ տեղեկատվական շտեմարանում առկա նոր սերնդի հսկիչ-դրամարկղային մեքենաների ֆիսկալային հասույթների հանրագումարը։
Սույն աջակցությունից չեն կարող օգտվել այն անձինք՝
1. ում կողմից 2020 թվականի առաջին եռամսյակի ընթացքում մատակարարված ապրանքների, մատուցված ծառայությունների և կատարված աշխատանքների իրացման շրջանառությունը գերազանցել է վեց միլիոն դրամը,
2. ովքեր 2020 թվականի հունվարի 1-ից մինչև ապրիլի 1-ն ընկած ժամանակահատվածում ունեցել են երկու և ավելի աշխատակից,
3. ովքեր հանդիսացել են ՀՀ կառավարության 2020 թվականի մարտի 26‑ի N 358-Լ, մարտի 30-ի N 410-Լ, մարտի 30-ի N 412-Լ և ապրիլի 2-ի N 427‑Լ որոշումներով սահմանված որևէ միջոցառման շահառու։
[bookmark: _Toc119055970]Տարեկան ճշտված պլանով 10-րդ միջոցառման իրականացման համար նախատեսվել է 300,000 հազ.դրամ և նույնքան ֆինանսավորվել։ Դրամարկղային ծախսը և փաստացի ծախսը կազմել են 294,684.23 հազ.դրամ։ Միջոցառման կատարողականը կազմել է 98.23%։
Հաշվեքննությամբ պարզվեց, որ 10-րդ միջոցառման շրջանակներում աջակցություն ստանալու նպատակով փաստացի դիմել է թվով 5,134 տնտեսվարող։ Կանխատեսված է եղել 6,200 շահառու: Կանխատեսումն իրականացվել է հարկային մարմնի տեղեկատվական բազայի տվյալների հիման վրա` որոշման պայմաններից ելնելով։ Շեղումը պայմանավորվել է նրանով, որ աջակցություն ստանալու նպատակով դիմող շահառուների քանակը նախատեսվածից քիչ է կազմել:

Կորոնավիրուսի տնտեսական հետևանքների չեզոքացման 18-րդ միջոցառումն (այսուհետ՝ 18-րդ միջոցառում) իրականացվել է ՀՀ կառավարության 2020 թվականի մայիսի 12-ի թիվ N 726-Լ որոշման համաձայն, իսկ միջոցառման շրջանակում տրամադրվող օժանդակության գործիքների կիրառման կարգը սահմանվել է ՀՀ կառավարության 2020 թվականի մայիսի 14-ի թիվ N 730-Լ որոշմամբ։
Միջոցառման նպատակն էր օժանդակել կորոնավիրուսի տարածման հետևանքով ՀՀ առանձին տնտեսվարողների մոտ առաջացած դժվարությունների հետևանքով արդյունավետ աշխատատեղերի պահպանությանը։
18-րդ միջոցառման շահառու են հանդիսացել այն տնտեսվարողները, որոնք 2020 թվականի փետրվարի 1-ից մինչև 2020 թվականի ապրիլի 30-ն ընկած ժամանակահատվածում անընդհատ ունեցել են 2-100 վարձու աշխատակից, և նշված տնտեսվարողների կողմից հաշվարկված եկամուտների փաստացի ֆոնդը նշված ժամանակահատվածում չի նվազել, կամ նվազումը կազմել է ոչ ավելի, քան 5 տոկոս:
[bookmark: _Toc119055971]Տարեկան ճշտված պլանով 18-րդ միջոցառման իրականացման համար նախատեսվել է 2,114,000 հազ.դրամ։ Ֆինանսավորումը նույնպես կազմել է 2,114,000 հազ.դրամ։ Դրամարկղային ծախսը և փաստացի ծախսը կազմել են 2,113,996.66 հազ.դրամ։ Միջոցառման կատարողականը կազմել է 100%։
Կանխատեսված էր աջակցություն տրամադրել մինչև 20,000 տնտեսվարողի։ Կանխատեսումն իրականացվել է հարկային մարմնի տեղեկատվական բազայի տվյալների հիման վրա, որոշման պայմաններից ելնելով՝ հարկ վճարողների կողմից ներկայացված եկամտային հարկի և սոցիալական վճարի ամսական հաշվարկներում արտացոլված տվյալների հիման վրա: Աջակցություն ստանալու նպատակով փաստացի դիմել է 11,700 շահառու, կամ կանխատեսվածի 58.5%-ը։

Կորոնավիրուսի տնտեսական հետևանքների չեզոքացման 21-րդ միջոցառումն (այսուհետ՝ 21-րդ միջոցառում) իրականացվել է ՀՀ կառավարության 2020 թվականի հունիսի 15-ի թիվ N 963-Լ որոշման համաձայն։
Միջոցառման նպատակն էր օժանդակել կորոնավիրուսի տարածման հետևանքով ՀՀ առանձին տնտեսվարողների մոտ առաջացած դժվարությունների հետևանքով արդյունավետ աշխատատեղերի պահպանությունը:
Միջոցառման շահառու հանդիսացել են ՀՀ տարածքում պետական գրանցում ստացած այն իրավաբանական անձինք կամ հաշվառված անհատ ձեռնարկատերերը, որոնք 2020 թվականի մարտի 1-ից մինչև 2020 թվականի մայիսի 31-ն ընկած ժամանակահատվածում անընդհատ ունեցել են 2-100 վարձու աշխատող, և նշված իրավաբանական անձանց կամ հաշվառված անհատ ձեռնարկատերի կողմից հաշվարկված եկամուտների փաստացի ֆոնդը նշված ժամանակահատվածում չի նվազել, կամ նվազումը կազմել է ոչ ավելի, քան 5 տոկոս: Վերը նշված որոշմամբ հաստատվել է նաև կորոնավիրուսի տնտեսական հետևանքների չեզոքացման քսանմեկերորդ միջոցառման շրջանակում տրամադրվող օժանդակության կարգը:
[bookmark: _Toc119055972]Տարեկան ճշտված պլանով 21-րդ միջոցառման իրականացման համար նախատեսվել է 2,630,000 հազ.դրամ և նույնքան էլ Ֆինանսավորվել է։ Դրամարկղային ծախսը և փաստացի ծախսը կազմել են 2,614,916.9 հազ.դրամ։ Միջոցառման կատարողականը կազմել է 99.43%։
Կանխատեսված էր աջակցություն տրամադրել մինչև 15,630 տնտեսվարողի։ Աջակցություն ստանալու նպատակով փաստացի դիմել է 12,857 շահառու։ Շեղումը պայմանավորված է նրանով, որ աջակցություն ստանալու նպատակով դիմող շահառուների քանակը նախատեսվածից քիչ է կազմել:
[bookmark: _Toc122970155]23-ՐԴ ՄԻՋՈՑԱՌՄԱՆ ՎԵՐԱԲԵՐՅԱԼ

Կորոնավիրուսի տնտեսական հետևանքների չեզոքացման 23-րդ միջոցառումն (այսուհետ՝ 23-րդ միջոցառում) իրականացվել է ՀՀ կառավարության 2020 թվականի օգոստոսի 13-ի թիվ N 1358-Լ որոշման համաձայն։
Միջոցառման նպատակն էր օժանդակել կորոնավիրուսի տարածման հետևանքով զբոսաշրջությանն ուղղակիորեն առնչվող առանձին ոլորտներում ՀՀ տնտեսվարողների մոտ առաջացած դժվարությունների հետևանքով ստեղծված իրավիճակում գործունեության շարունակականությանը և աշխատատեղերի պահպանմանը։
Միջոցառման շահառու են հանդիսացել ՀՀ տարածքում պետական գրանցում ստացած և միկրոձեռնարկատիրության սուբյեկտ չհանդիսացող այն իրավաբանական անձինք կամ անհատ ձեռնարկատերերը, որոնք ստեղծվել են մինչև 2020 թվականի մարտի 31-ը և ապահովել են ստորև թվարկված բոլոր չափանիշներին համապատասխանությունը.
1. 2020 թվականի առաջին եռամսյակի կամ այդ եռամսյակում ընդգրկված որևէ ամսվա համար ներկայացված ԱԱՀ-ի և ակցիզային հարկի միասնական հաշվարկի և (կամ) շրջանառության հարկի հարկային հաշվարկով տնտեսվարողի գործունեության առնվազն 50 տոկոսը վերաբերել է ստորև թվարկված ոլորտներին՝
· կացության կազմակերպում,
· զբոսաշրջային գործակալությունների և օպերատորների գործունեություն, տեղերի ամրագրում և զբոսաշրջային ոլորտի այլ ծառայություններ։
Ընդ որում, վերը նշված ոլորտների դասակարգիչները չհայտարարագրած, սակայն 2020 թվականի 1-ին եռամսյակի ընթացքում փաստացի նշված ոլորտներում գործունեություն իրականացրած տնտեսվարող սուբյեկտները կարող են ընդգրկվել միջոցառման շահառուների ցանկում՝ հարկային մարմնի տեղեկատվական բազայում արտացոլված տվյալների՝ հաշվարկային փաստաթղթերի և աշխատողների ուսումնասիրության արդյունքում։ Տվյալ դեպքում տնտեսվարողը պետք է գրավոր դիմում ներկայացնի հարկային մարմին և ուսումնասիրության արդյունքներով շահառու համարվելու դեպքում ընդգրկվի շահառուների ցանկում՝ դիմելու օրվա ամսվանից սկսած։
2. Սույն միջոցառման շրջանակում տրամադրման ենթակա աջակցության ամսվա ընթացքում ունեցել է առնվազն 3 աշխատող.
[bookmark: _Toc119055974]Տարեկան ճշտված պլանով 23-րդ միջոցառման իրականացման համար նախատեսվել է 3,300,000 հազ.դրամ։ Ֆինանսավորումը կազմել է 2,433,000 հազ.դրամ։ Դրամարկղային ծախսը և փաստացի ծախսը կազմել են 2,399,890.26 հազ.դրամ։ Միջոցառման կատարողականը կազմել է 72.72%։
Նախատեսված է եղել աջակցություն տրամադրել մինչև 1,500 տնտեսվարողի։ Աջակցություն ստանալու նպատակով փաստացի դիմել է 1,340 շահառու: Շեղումը պայմանավորված է նրանով, որ աջակցություն ստանալու նպատակով դիմող շահառուների քանակը նախատեսվածից քիչ է կազմել։
Կանխատեսումն իրականացվել է որոշմամբ սահմանված պայմաններից ելնելով՝ հարկային մարմնի տեղեկատվական բազայում տվյալ պահին առկա փաստացի տվյալների հիման վրա, իսկ աշխատակիցների թվաքանակի և վերջիններիս գծով հաշվարկված եկամուտների ընթացիկ տարվա տվյալների կանխատեսման համար հիմք է ընդունվել 2020 թվականի հունիս ամսվա եկամտային հարկի և սոցիալական վճարի ամսական հաշվարկներում արտացոլված տեղեկատվությունը (որպես ելակետ), քանի որ միջոցառման հաստատման օրվա դրությամբ՝ 2020 թվականի օգոստոսի 13-ին դեռևս 2020 թվականի հուլիս ամսին (աջակցության 1-ին ամիս) և հետագա ամիսների եկամտային հարկի և սոցիալական վճարի ամսական հաշվարկներում արտացոլվող տեղեկատվությունը հարկային մարմնին հայտնի չէին։

